
 Bæjarstjórn Blönduóssbæjar

FUNDUR – 5. nóvember 2002 

Bæjarstjórn Blönduóssbæjar kom saman til 9. fundar þriðjudaginn 5. nóvember 2002 kl. 17,00 í Félagsheimilinu á Blönduósi.

Forseti bæjarstjórnar, Valgarður Hilmarsson setti fundinn og stjórnaði honum.

Mætt eru undirrituð.

Dagskrá:

1. Fundargerð 17. fundar bæjarráðs frá 10. október.
2. Fundargerð 18. fundar bæjarráðs frá 24. október.
3. Fundargerð 19. fundar bæjarráðs frá 31. október.
4. Fundargerð húsnæðisnefndar frá 21. október.
5. Fundargerð hafnar- og veitunefndar frá 29. október.
6. Fundargerð skipulags- og byggingarnefndar frá 30. október.
7. Tillaga að nýju skipuriti.
8. Stefnumörkun í atvinnumálum.
9. Staða fjárhagsáætlunar 2003.
Afgreiðslur:

1. Fundargerð 17. fundar bæjarráðs frá 10. október sl. kynnt og tekin til umræðu og afgreiðslu.  Að umræðum loknum bar forseti fundargerðina undir atkvæði, hún var samþykkt með 7 atkvæðum samhljóða.
2. Fundargerð 18. fundar bæjarráðs frá 24. október sl. kynnt og tekin til afgreiðslu.  Bæjarfulltrúar D-lista óskuðu eftir að leggja fram svohljóðandi tillögu.  “Vegna afgreiðslu á 2. lið 18. fundar bæjarráðs Blönduóssbæjar þann 24. október 2002.  D-listinn vill að úthlutun styrkja til íþróttafélaga og annarra sambærilegra félaga í Blönduóssbæ verði gerður samstarfssamningur, samskonar og sá sem er í gangi á milli Ungmennafélagsins Hvatar og Blönduóssbæjar í dag.  Samningur sá feli í sér skyldur og skuldbindingar beggja aðila fyrir styrkveitingunni.”  Undir tillöguna skrifa Sigurður Jóhannesson og Auðunn Sigurðsson.
Forseti gerði að tillögu sinni, að tillögunni yrði vísað til bæjarráðs til umfjöllunar, fundurinn samþykkti það með 7 atkvæðum samhljóða.  Þá var fundargerðin borin upp, hún var samþykkt með 7 atkvæðum samhljóða.

3. Fundargerð 19. fundar bæjarráðs frá 31. október sl. kynnt og tekin til afgreiðslu.  Fundargerðin borin upp og samþykkt með 7 atkvæðum samhljóða.

4. Fundargerð húsnæðisnefndar frá 21. október sl. kynnt og tekin til afgreiðslu.  Fundargerðin borin undir atkvæði og samþykkt með 7 atkvæðum samhljóða.

5. Fundargerð hafnar- og veitunefndar frá 29. október sl. kynnt og afgreidd.  Fundargerðin borin upp og samþykkt með 7 atkvæðum samhljóða.

6. Fundargerð skipulags- og byggingarnefndar frá 30. október sl. kynnt.  Fundargerðin borin upp og samþykkt með 7 atkvæðum samhljóða.

7. Tillaga að nýju skipuriti.

Jóna Fanney bæjarstjóri rakti vinnuferli við gerð skipuritsins, fór þá yfir skipuritið og skýrði einstaka liði þess.  Forseti fór yfir aðdraganda gerðar nýs skipurits og ræddi það og benti á ýmis atriði máli sínu til stuðnings.  Umræður urðu um skipuritið og ýmsar fyrirspurnir lagðar fram, m.a. neðanskráðar fyrirspurnir frá Sigurði Jóhannessyni þar sem hann óskar eftir skriflegum svörum við, áður en skipuritið verði tekið til afgreiðslu.

1. Af hverju var bæjarfulltrúum ekki gefinn kostur á að hafa áhrif á mótun tillögu að nýju skipuriti?

2. Er það stefna meirihlutans að halda minnihluta bæjarstjórnar utan við umfjöllun um jafn mikilvæg málefni og skipurit bæjarins?

3. Voru ráðgjafar hafðir með í ráðum varaðandi tillögu að nýju skipuriti, ef svo var, hverjir voru það, hvaða menntun hafa þeir og hver er reynsla þeirra af greiningu þarfa og úrvinnslu stjórnskipulegra lausna fyrir bæjarfélag?

Hver er kostnaður við aðkomu þeirra?

4. Hvaða fyrirmynd er að tillögu að nýju skipuriti?

5. Þess er vinsamlega farið á leit að lögð verði fram áætlun um áætlaðan sparnað við nýtt skipurit, og í hverju hann felst?

6. Er búið að ráða í einhverjar stöður sviðsstjóra, ef svo er, á hvaða forsendum og hvaða kröfur voru gerðar til menntunar, hæfni og reynslu viðkomandi sviðsstjóra?

7. Sé búið að ráða í einhverjar stöður, hvaða stöður eru það og hverjir hafa verið ráðnir í þær?

8. Hverjar eru hæfniskröfur sviðsstjóra, vinsamlega tiltakið menntunar- og reynslukröfur, ásamt því hvernig umsækjendur voru valdir úr?

9. Hvernig er ætlað að tryggja virkni nýs skipurits, hvaða verkefni hafa verið skilgreind til að tryggja að árangur náist,  hver er kostnaður við upptöku þess og innleiðslu?

10. Hverjar eru helstu áherslubreytingarnar sem felast í nýju skipuriti, fyrir utan að leggja niður stöðu umhverfis- og íþróttafulltrúa?

11. Í fundargögnum kemur fram að umhverfis- og íþróttafulltrúa hafi verið sagt upp störfum, eru fleiri uppsagnir fyrirhugaðar í tengslum við innleiðslu nýs skipurits?

Fram voru lagðar svohljóðandi tillögur.

Tillaga A borin fram af meirihluta bæjarstjórnar.

“Bæjarstjórn Blönduóssbæjar samþykkir fyrirliggjandi tillögur um breytingar á skipuriti sveitarfélagsins.  Skipuritið taki gildi í áföngum og sé að fullu komið til framkvæmda 1. ágúst 2003.”

Tillaga B borin fram af fulltrúum D-lista.

“Lagt er til að afgreiðslu tillögu sem varðar nýtt skipurit Blönduóssbæjar verði frestað þar til skrifleg svör við ofangreindri fyrirspurn liggja fyrir og hafi verið dreift til bæjarfulltrúa fyrir næsta bæjarstjórnarfund.”

Tillaga C borin fram af fulltrúum D-lista.

“Þess er krafist að uppsögn umhverfis- og íþróttafulltrúa verði dregin til baka án tafar, enda er hún grundvölluð á tillögu að nýju skipuriti sem ekki hafði hlotið umfjöllun, né verið samþykkt af bæjarstjórn Blönduóssbæjar.”

Tillaga D borin fram af meirihluta bæjarstjórnar.

“Bæjarstjórn Blönduóssbæjar staðfestir uppsögn umhverfis- og íþróttafulltrúa.”

Tillaga B borin undir atkvæði.  Hún var felld með 5 atkvæðum gegn 2.

Tillaga A borin upp, hún var samþykkt með 5 atkvæðum, 2 voru á móti.

Tillaga C borin upp, hún var felld með 5 atkvæðum gegn 2.

Tillaga D borin undir atkvæði.  Hún var samþykkt með 5 atkvæðum, 2 voru á móti.

Bókun:  “Bæjarfulltrúum D-listans þykja með ólíkindum þau gerræðislegu vinnubrögð sem meirihluti bæjarstjórnar Blönduóssbæjar viðhefur við kynningu, umræðu og afgreiðslu tillögu að nýju skipuriti bæjarins.  Stórlega er vegið að lýðræðislegum stjórnarháttum og vafasamt að þeir eigi sér hliðstæðu á vorum tímum.  Vinnubrögðum þessum er harðlega mótmælt, og þau hörmuð þar sem þau bera með sér vott um alvarlegan siðferðisbrest og skort á samstarfsvilja meirihlutans.  Bæjarfulltrúar D-listans skora því á bæjarstjórnarmeirihlutann að endurskoða allar ákvarðanir sem tengjast breytingum á skipuriti bæjarins.”

Bókun frá meirihluta bæjarstjórnar:

“Skipurit sveitarfélaga ættu að vera í stöðugri endurskoðun.  Löngu var orðið tímabært að endurskoða núverandi skipurit eins og fram kom í máli allra flokka fyrir kosningar í vor.  Varðandi uppsögn umhverfis- og íþróttafulltrúa skal tekið fram að honum voru sýndar breytingartillögur á skipuriti bæjarfélagsins af oddvitum meirihluta.  Uppsögn umhverfis- og íþróttafulltrúa hefur ekkert að gera með stöðu hans sem bæjarfulltrúa heldur bein afleiðing fyrirhugaðra breytinga á innra skipulagi stjórnsýslu sveitarfélagsins.  Var það niðurstaða meirihlutans að draga uppsögnina ekki á langinn þar sem fyrir lá að starf hans yrði lagt niður.”

8. Stefnumörkun í atvinnumálum.

Samþykkt var að fela bæjarstjóra og Sigurði Jóhannessyni að ræða við og velja ráðgjafa til stefnumótunar í atvinnumálum.

9. Staða fjárhagsáætlunar 2003.

Bæjarstjóri kynnti stöðu mála og dreifði gögnum til bæjarfulltrúa.

Fundargerðin lesin upp og samþykkt.  Fundi slitið kl. 19,45.

